Владимир Булавин бура донъяліс Коми Республикаӧ удж серти ветлӧмлысь бӧртасъяссӧ

Та йылысь Сыктывкарлӧн Улыс Човса челядьӧс 104 №-а видзанінӧ ветлӧм бӧрын журналистъяскӧд сёрнитігӧн висьталіс Рытыв-Войвыв федеральнӧй кытшын Россияса Президентлӧн Полномочнӧй петкӧдлысь.
“Челядьӧс видзаніныс бур. Вывті бур, мый стрӧитӧм дырйи сьӧмсӧ видзӧмаӧсь этшаджык, ӧд татшӧмсяма челядьӧс видзанінъяссӧ кирпичысь кыпӧдӧмыс лоӧ ӧти да джын вылӧ донаджыкӧн. Дерт, колӧ, медым татшӧмсяма челядьӧс видзаніныс вӧлі унджык, ӧд республикаын куим арӧсӧдз челядьлы школаӧдз велӧдан учреждениеясӧ местаяс сетӧмын эмӧсь мытшӧдъяс. Кумсянь-сизимӧдз – мытшӧдсӧ бырӧдӧма, куимӧдз – эм на. Чайта, татшӧмсяма проектъяссӧ кутасны  кӧ нуӧдны водзӧ, то матысса воясӧ тайӧ мытшӧдыс лоӧ бырӧдӧма”, – висьталіс Владимир Булавин.

Коми Республикаса  Юралысь Вячеслав Гайзер казьтыштіс, мый школаӧдз велӧдан система сӧвмӧдӧмыс да сылӧн судзсянлуныс да качествосӧ кыпӧдӧмыс – республикаса Веськӧдлан котырлӧн медтӧдчана нырвизь.
“2010 восянь - 2013 воӧдз регионын челядьӧс видзанінъясын вӧлі восьтӧма  кӧкъямыс да джын сюрс гӧгӧр содтӧд места. Матысса 3 вонас лоӧ стрӧитӧма нӧшта 22 выль, да бӧр пыртасны системаӧ школаӧдз велӧдан 7 объект, кутшӧмъясӧс вӧлі водзынджык сетӧмаӧсь мукӧд эмбур кутысьяслы да вӧдитчӧны наӧн мӧд нырвизь серти. 2016 во кежлӧ ми кӧсъям кык арӧссянь куим арӧсӧдз став челядьлы сетны видзанінъясын местаяс, а 2018 во кежлӧ ставнас тупкыны тайӧ юалӧмсӧ”,- висьталіс Вячеслав Гайзер. 
